ЗЬЯВА I. Параска — Андрэй — Агне́ша.
ПАРАСКА. Цяпе́р, калі во, дзякуй Богу, Магу хоць хвілечку заснуць, Калі ўжо сіл чуць набываю, Дык сны спакою не даюць. АНДРЭЙ. Пакінь, пакінь… за ноч насьніцца… ПАРАСКА. Ах, мой Андрэй, і я сама Ніраз прачнуўшысь разважала, Ды сны страшныя не здарма… Хоць мала ве́ру… Сны прарочань… Ну як ня ве́рыць ім, скажы (з агнём). Сягоньня сьніла…
ЗЬЯВА II. Тыя-ж і Сястра.
(уваходзіць сястра міласердзя) АНДРЭЙ (да Параскі перасьцерагаючы). …зволі, сьціха… Здароўе помні сьцеражы. ПАРАСКА. Я помню, бачыла з паўначы Дарогай быццам во ішла Далёка так… пасьля здае́цца У новы дом… кругом імгла А я адна… гляджу: Агне́ша, (Агне́ша адварочаваецца і адходзіць да вакна). Падпёршы скронь аднэй рукой, Ішла, як це́нь, задумна, зважна; І зьніклі вы… ты разам з ёй; Я звала вас… (Агне́ша выходзе заплаканая).
ЗЬЯВА III. Тыя-ж без Агне́шы.
ПАРАСКА (цягнучы дале́й). …пасьля ня помню… Цябе́ шукала доўгі час, Плыла па моры, а што дале́й Я ня ўспомню… Другі раз Ужо паддзень, сьвітала трохі, Быць на Купальле… пры рацэ Я маладзе́нькая і дзеўкі; Мы ме́лі па вянку ў руцэ. Здае́цца мы вянкі пусьцілі… Усьле́д іх сочым… ажно ты На хібкім чоўне — душагубе К нам пад’яжджаеш пад кусты І мой вянок шастом вялікім Ты затрымаў піхнуўшы ў бок Упрост да кладкі і праз гэта Агне́шы з васількоў вянок Аперадзіў на дзьве́-тры гоні… Мне́ так я помню абыйшло, Аж я прачнулася ад болю, Аж мне́ во дыхаць заняло АНДРЭЙ. Пакінь даваць снам многа ве́ры, Бо гэта-ж рэдка спраўдзіць сон. ПАРАСКА. Яно-то так, аж прыкра не́як; Чуць зьме́жу вочы, зноў тут ён. СЯСТРА. Ну што ж, няма чаго смуціцца, Страшнога тут зусім няма… Бо новы дом — жыцьцю адме́на… Дасьць Бог паправішся, — а цьма, Як мнѐ здае́цца, (думае як сказаць) …зноў пустое, Бо мусіць вечарам было Вянкі… ну, што-ж?.. ляце́лі думкі, Эт, мала сном што напляло!.. АНДРЭЙ. Цяпе́р-бы во, хаця на хвільку Забудзь і думкі паўстрымай, — Спакой душы дай, — слабы промень Жыцьця свайго не загашай; Ня муч душы, дзе дагарае Апошняй іскрачкі сьвятло Надзе́і сьве́тлай і жаданай… Дасьць Бог здароўе, сіл, цяпло… (упрашаючы). Пакінь, на што ўсё блізка к сэрцу За праўду нейкую прыймаць ПАРАСКА. Сядзе́ць абрыдла… АНДРЭЙ. …а мо’ пойдзем Узноў прайсьціся пагуляць? (Андрэй з Параскай выйшлі).
ЗЬЯВА IV. Сястра адна.
СЯСТРА (гле́дзючы ў сьле́д) Аж страх глядзе́ць!.. Мой браце мілы, За што ты це́рпіш? гэта-ж страх! Вось не дарма гаворка ўсюды, Што бе́днаму міле́й свой дах, Што ён людзе́й цяпе́р ня знае І уцікае ён ад іх; Ад грамадзянскіх спраў адбіўся Зусім асунуўся, прыціх… А тут во ў хаце… Божа мілы!.. Варіяцкі дом, ці лазарэт Старая, сівая — то жонка?! Год мае столькі, як наш сьве́т; Ды вось зайздросная, з заглядам Не адпускае ад сябе́; (з агіднасьцьцю) Каб хоць што людзкае, як гляну Мяне́ агідна скалане́: Сама шкіле́т, уся усохшы, Маршчакі зрэзалі ўве́сь твар, У не́йскіх чорных плямах губы І ня зышоў яшчэ загар… У дадатку хворая… (разводзе рукамі). …мнѐ самой во Не́ прыкра глянуць на яе́; Адна во Не́ша кве́тка ў хаце, Што хараства тут дадае.
ЗЬЯВА V. Сястра — Агнеша.
АГНЕША (уваходзючы) Хоць хвільку спачну тут, пані умкнула; Няхват з ёй цярпе́ньня, ўсю ноч не здрамнула Ня ве́даю, навет, што знача спакой, Скарэй бы паправы даждацца якой… (блізе́нька падходзе да сястры і ўзрушаная жаліцца) Ці ве́даіш, панна, я хворай баюся: Яна у вачох мне́ страшная стаіць; Узгляд не́йкі хмарны і злосная міна, І папіханьнем няслушна гразіць, Аж мне́ не́як прыкра, маркотна бяз конца… Ня це́шыць здароўе, ня радуе сонца… СЯСТРА. Што ты дзяўчына? скуль страхі здаюцца? Скажаш людзём дык яны пасьмяюцца: Яшчэ-ж не паме́рла, — жыве́, хоць ляжыць, Сорам аж слухаць… пакінь гаварыць!..
ЗЬЯВА VI. Тыя-ж і Старая.
АГНЕША (у гэтай часіне́ прыходзіць старая). І праўда што сьме́шна палохацца хворай!.. Сама я ня зная!.. Ось чыстае гора! Нідзе́ не знаходжу уцѐхі сабе́, І зданьне, як сьце́нь той, пужае мяне. Ці можа праз тое цярплю замароку, Што хворую маю заўсёды на воку, Гаджу ёй старанна, прыхільна гляджу, Пры ёй дні і ночы нязьменна сяджу?.. Ну, проста ня знаю… СТАРАЯ (аўтарытэтна). Дзіцятка маё, Зараньне ты труціне здароўе сваё! Зараньне праз сьпе́х недаспаныя ночы, Гібе́е і сіла і стан твой дзявочы!.. Глядзі да чаго ты?!. (паўза) румянец апаў… (прыязна) АГНЕША. Дык што мне́ рабіці?.. (входзе, уцякаючы ад гутаркі). СТАРАЯ (у сьле́д) А што?.. беражыся! Душою прыхільнай зусім не дзяліся. АГНЕША (з дзьвярэй). А папі, што пані? ня вораг ёй я, Няхай Бог паправы даѐ ёй штодня (выходзіць).
ЗЬЯВА VII. Тыя-ж без Агне́шы.
СТАРАЯ (да сястры). Ды кажучы праўду… (прыўстае і пазірае, ці ня чуе хто) хай будзе між намі… Яна ўжо старая, зраўняўшы з людзямі, Як грыб учарне́ла, усохла, згніла… Ці-ж гэткая пану патрэбна-б была?! Заўсёды бальніца у хаце, пакута! Не, гэта ня жонка, а толькі атрута!.. (адходзіць да вакна дэманстратыўна) СЯСТРА. Здае́цца ёй лѐпей? Дзе пан? ня відаць… СТАРАЯ (памалу падходзячы ад вакна да яе́, супакоіўшыся). Пакуль тут Сястрыца, пан стаў адвыкаць І больш трохі мае павольнага часу, Дый так уцікаць стаў ад сьпе́ху, галасу… Сястрыца вось рукі яму падмяніла, А пе́рш неадлучна яго це́нь хадзіла. СЯСТРА (бядуючы). Звыкся, што-ж зробіш… СТАРАЯ (перабіваючы). Сядзіць каля пані Гэтак да-дня, бач, як сонца устане, Не́шу падменіць, тая йдзе́ спаць, Ен каля хвоpай… то сядзе чытаць, То так з ёй гавора спагадна, зычліва, То це́шыць надзе́яй, што будзе шчасьліва, Пяройдзе хвароба, набудзе больш сіл І сьвет, як ране́й быў, зноў стане ёй міл. Я мыю бялізну ім блізка ўжо з год… Нішто сабе́ людзі. Пан ме́ў, бач, даход, Яна зноў ашчадна жыла у дастатку. Ня буду, што знаю, казаць ад пачатку, Бо зойме шмат часу… а мушу сказаць, Што так з сабой жылі, як лепш не жадаць; Хоць праўда ня пара, за то гаспадыня! Нішто каля вока яе́ не праміне. Чысьцёха як рэдка, а звара з яды… Няма дабраць слоў ёй, так смачна… ўсягды І сытна і цёпла… як сьне́г той пасьце́лька У будні ні то што, а прыдзе нядзе́лька Ці свята вялікае, у хаце ўжо рай, На сэрцы заўсёды праўдзівы быў май. Апошнія часы штось не́як ня тое… (у раздуме) То спрэчкі, то дуцькі — адно і другое Надзьмуцца дзён колькі абодва маўчаць, Цяпе́р, бач, паўгода дрэнна чуваць… СЯСТРА (выпытаваючы). А што-ж за прычына? Мо’ хвора — дык [злая? СТАРАЯ. Бяз ве́дай прычыны, во так выдумляе. Не́к ме́нш стала ладу, насуплены твар; Захмурыцца пані, злуе́ гаспадар, І гэтак нярокам падгле́дзіш часьцютка, Аж не́як і прыкра, ды ўжо нічагутка Звыкліся трохі ў апошнія часы… (на вуха) Ен, праўда, к дзяўчатам быў троха за ласы, Вядома, як фэльчар, — бывае усюды Дый леча удала, ну, прост робе цуды; Ня дзіва, што пана любяць і знаюць: Чуць хто занядужаў, зараз пасылаюць… Дзяўчаты йшлі роем, як быў кавале́р… Ле́пш за другога ён шмат і цяпе́р, Вось толькі нядоля — няроўня спаткала, Прыгода апутала і жыцьцё зьвязала. Узяў сабе́ матку — дзяўчат, як ня відзеў, Мабыць на раду яго Бог Сам пакрыўдзіў: Це́рпіць крыж панскі, бязвольны, гаротны З душой поўнай мараў, але самотны.
ЗЬЯВА VIII. Тыя-ж і Агне́ша (уваходзіць).
СЯСТРА. Вось я ўжо не́калькі часу пры хворай І бачу, як пан к ёй уве́тлы, з пакорай… Ну, а ці брат мой ня жаліўся доляй, Ці зьнедаволеньня ня чулі ніколі? СТАРАЯ. Здае́цца зайздросна пабачыўшы з боку, — А добра прыгле́дзься — сьляза зьзяе ў воку, А глянь-жа у сэрца — што дзеецца там?! О, калі б шчыра прызнаўся ён сам, Калі-б ужо скаргу душы набале́лай Адвагу ме́ў выказаць голасна, сьме́ла, Tо ты-бы, дзіцятка, дай ве́ры старой, Згадзілася многа у чым-бы са мной. Крый Божа дазнаць табе́ тыя ціжары, (Сястра неспакойна ўздрыгавае). Што зносіць ён скрытна, як крыж той [за кары! Для вока людзкога крыёма цярпіць… СЯСТРА (шкадуючы). Ну што-ж цяпе́р можна з судзьбінай [рабіць? Мусіць Бог хоча, на то Яго воля!.. СТАРАЯ Не, гэта дзе́ткі, дурнасьць ды сваволя (Агне́ша выходзіць, а за ёю ідзе́ Сястра міласэрдзя).
ЗЬЯВА IX. Старая — Сястра.
СТАРАЯ (да Сястры). Як штось прадчувае, ёй страшна, ёй [сьніцца, Чуць пан адхіне́цца — яна ўжо баіцца… (паказваючы у сьле́д Агне́шы). А пан дык прынамсі у пе́ршай вясьне́… Яна ж яму матка… праўда ці не?.. СЯСТРА (затрымліваючыся каля дзьвярэй). Ды праўда сама я ў душы разважала, Як такі гэткае дзіва з ім стала?! Панадна прыгожы, хто-б словы дабраў, І трэба ж жаніўся — Бог розум адняў!.. (Уваходзіць Параска адна; пры ўваходзе Параскі Старая выходзіць; праз колькі часін уваходзіць Андрэй).
ЗЬЯВА X. Сястра — Параска — Андрэй.
ПАРАСКА. Вось не́як лепей, мацне́й сябе́ чую; Цяпе́р і пасьне́даць крыху папрабую… (Агне́ша прыносіць шклянку кавы). Нѐк слаба… баюся… (садзіцца) яшчэ мо‘ зарана… Міхціцца у вочах, як нібы то п‘яна… СЯСТРА (да Параскі). І так дзякуй Богу, хто-б мог спадзявацца… Усім вам прышлося гора набрацца. (Агне́ша выходзіць; Сястра застае́цца, Параска садзіцца піць каву, а Сястра прымошчаваецца збо- ку і з добрым гумарам, шчыра пачынае гаварыць). Ну, але ў вас за тое дзяўчына! Налюбавацца не магу: Прыстойна, спрытная, панадна І не падобна на слугу. СЯСТРА. Глядзе́ць нат міла, калі стане Пакой праве́трываць ранком: Так спрытна, хораша, ну проста… Я колькі раз ужо крадком Сачу, дзіўлюся скуль ахвота, Руплівасьць, толк… ПАРАСКА (з гне́вам). Ну, а каму-ж, Калі ня ёй, дагле́дзіць ў хаце; Няўжо-ж павінен брацца муж?! (супакояваючыся). Яна спагадная дзяўчына Ды што казаць… мой чуе дух, Бо абы што… ня так… дык зараз… Я пе́рш сама любіла рух, І не цярплю, калі нячыста… СЯСТРА. Відаць, што школа ёй была. І ад сябе́ яшчэ, з прыязьні У знак падзякі, дадала. ПАРАСКА. А Бог і з ёй… з яе́ падзякай… Мне́ нельга, праўда, наракаць, Але раз некалькі прышлося Мне́ зненароку прыкмячаць, Што штосьці ёсьць, бо пе́рш бывала Увойдзе з посьмехам ка мне́ І ў прывітаньні гляне ў вочы, Лагодна, прыязна ўмызьне — Цяпе́р увойдзе — прывітае Ня ме́ньш прыязна, як ране́й, Ды не́к ужо хавае вочы І твар яе́ не́к стаў блядзѐй. Я тут прыкутая у ложку. А там… (адвалілася ў адмозе на падушку). АНДРЭЙ (зрываючыся з ме́йсца). …Ды што ты, перастань! Сябе́ здагадкамі больш мучыш; Ты й так нядужая… (папраўляе падушку). …як здань!.. ПАРАСКА. Табе́ я ве́ру, мой Андрэйка; Ты не зьмяніў мне́ ні у чым, Хоць пры кананьні так скажу я, Ня то табе́ — але усім. АНДРЭЙ (падходзе бліжэй і навісае над крэс- лам яе́). Ну годзе ўжо — хто можа ве́даць, Хто з краю ў Бога — я ці ты; Няварта думкамі труціцца, І думкам дай пакой сьвяты. ПАРАСКА. Паслухаю цябе́, мой мілы… І праўда ўгадываць ня сьле́д; Што Бог назначыў, то і стане!.. Пэўне́й шмат будзе ад прыкме́т… (тулячы Андрэя, прыпадняўшыся). Цябе́ за раду абніму я І к сэрцу хвораму свайму Прыцісну шчыраю душою… (згле́дзіўшы ў яго васілёк, зьдзіўлена). Андрэйка мілы, (паказвае на квет́ку) ось [чаму Во гэту кве́тку начапіў ты, Той васілёк, што часта мне́ To у вянку, то на магілках Мігае часта так ўва сьне́?.. (парываецца вырваць, але Андрэй адхінуўся ў бок). Адкінь, нашто яна, ня трэба!.. Адкуль ты ўзяў, мне страх бярэць… Прашу адкінь… я — госьць і скора Жалобу прыдзецца надзе́ць. (цяжка асунулася на пасьце́ль). АНДРЭЙ (схаваўшы кве́тку ў жме́ню). Ну, добра! я цябе́ паслухаў, (падае́ лякарства, бачачы, што пара). Ну, супакойся ты, засьні… Цябе́ во пале… (кліча). Гэня. Не́ша! (Агне́ша прыбягае).
ЗЬЯВА XI. Тыя-ж і Агне́ша.
АНДРЭЙ (падаючы ў рукі сухі кампрэс). Вазьмі во, ластаўка, зьмяні… (Агне́ша бярэ і ў мамэнт адходзе).
ЗЬЯВА XII. Тыя-ж без Агне́шы.
ПАРАСКА. Што гэта знача? мой Ты, Божа! Няўжо здалося мне́ такі? АНДРЭЙ (не здагадаўшыся). А што? ПАРАСКА (удражнена). Ды глянь як ёсьць усюды Блішчаць нязносна васількі (Агне́ша прыходзіць і зьмяняе кампрэс).
ЗЬЯВА XIII. Тыя-ж і Агне́ша.
ПАРАСКА (да Андрэя). Глядзі!.. (паказавае) і тут… (зрывае з грудзе́й Агне́шы з злосьцю). …што гэта значыць? Адкуль іх ліха нанясло?.. (Агне́ша падняла і выходзячы цалуе кве́тку).
ЗЬЯВА XIV. Тыя-ж без Агне́шы.
ПАРАСКА (дале́й). Я не хачу, я іх баюся… Прашу, каб больш іх ня было… Каторы раз я прыкмячала, Вось не здарма мне́ сьняцца сны: Пе́рш ты, пасьля яна надзе́ла, А сяньні разам Не́шка й ты. Што з вамі стала я ня знаю; Андрэй — больш Не́шкі ня клічы, Я не хачу яе́: будзь ласкаў Цяпе́р… (сярдзіта) Сягоньня разьлічы. АНДРЭЙ. За што? Параска, Бог з табою! За што? чым вінна? не гані! Яна-ж ты бачыш, нам спрыяе І неадлучна ночы й дні Сядзіць што дзе́нь тут пры пасьце́лі, Цябе́ шкадуе і ня раз Крыёма плача… будзь здарова (адходзячы) Спакойнай ночы!.. ПАРАСКА. У добры час!.. Але прашу, каб Не́шкі сяньня На’т сьле́ду ня было і званьня!
3АBЕСА. |